
Merk mine ord, åleinemor

Åleinemor


Sjå, ho er i dusjen.

Baby skrik og skrik.

Dusjar hektisk, ropar:

Eg kjem jo snart til deg.

Eg må berre dusje.

Så skal vi gå tur.

Baby skrik og skrik.

Åleinemor blir sint.

Ho stampar hardt med hælen.

Sjå, ho greier det.

Sjå, ho spring til baby

med handkledet rundt brystet.

Sjå, ho kryp til dyna.

Ristar våte føter

og ammar med piplande hår.


Ho må kjøpe melk.

Ho må kjøpe bleier.

Bere barnet med seg.

Gå på postkontor.

Det er ikkje lett.

Vere heilt åleine.

Det trengs sterke føter.

Klare, sterke tankar.

Men det går jo greit.

Ikkje nekt for det.

Amminga må starte.

Speidar etter ammeplass.

Hender med piplande munn.


Ja, ho låg i si seng,

med si sjel,

mitt hjarte!

Ho skreik: Mitt hjarte!

Sjå, den skinande store

magen,

og inni livmora heile universet med stjerner,

drap, blod, diamantar.


Sjå, seier ho. Dette er dei varme og søte

som eg bruker kvar dag: Føtene.

Barnet kom frå Gud den store.

Det flaug ned til meg og sa: Eg skal vere barnet ditt.

Shit big time, sa eg ikkje,

eg gjorde ikkje det.

Sjå, seier ho. Dette er dei varme og søte

føtene til barnet. Sjå, det er kjøt.

Det er blod.


Ho knelte ned som var det ein skogbotn,

som var det for å høyre røtene gro.

Ho knelte ned mot det sovande barnet,

som var det eit alter, som var det ei grav.

Ho la munnen mot den sovande foten,

som var det ein mosegrodd stein.

La halsen opp mot ein himmel,

vise Gud jekslane, drøvelen, gapet.


Merk mine ord,

eg blir ikkje åleinemor.

Slik er ikkje eg.

Jo, eg er jo slik.

Eg blir ikkje svikta.

Jo, eg blir jo det.

Eg blir ikkje gravid.

Jo, eg blir jo det.

Eg skal ikkje elske.

Jo, eg skal jo det.

Eg skal skrive dikt,

flytte til Amerika,

røyke Marlboro.


Åh, la det kome meining.

Åleinemor på eventyr.

Åleinemor på rasteplass med

vossafår og farleg mann,

med brudekjole,

brudebil,

med Guns’n Roses,

yeah.


Merk mine ord,

du skal bli åleinemor.

Ver ikkje redd,

det skal gå bra.

Har snakka med Jesus

og Jesus han er med.

Englane skal passe på.

Du skal ikkje døy.

Du skal ikkje drepe.

Hald barnet inn til brystet,

og du vil elske det.


Ho ringer til ei venninne og spør:

Kvifor er det ingen som ringer til meg og spør

om vi kan finne på noko?

Kva er det med meg som gjer at eg er så mykje åleine?

Kva syns folk eigentleg om meg?

Lever eg i ei stor løgn? a lie? a lie? a lie?

Er det nokon der ute som elskar meg?

Kjem det alltid til å vere slik?

Kva betyr  eigentleg å leve ut potensialet sitt?

Kva betyr  eigentleg å leve fullt ut?

Kan det å ikkje leve fullt ut vere å leve fullt ut?

Er det nokon der ute?


Konklusjonen er:

Då ho blei gravid med ein mann som

ikkje ville ha ho, degraderte ho seg

sjølv. Ho er no degradert. Det betyr at

sjølvtilliten hennar er låg, det betyr at ho

ikkje trur at menn vil ha ho.

Ho tenkjer meir og meir på kvinner

som moglege seksuelle objekt.

Det betyr at ho er bitter.

Det betyr at ho er sint.

Det betyr at ho er trist.

Ho vil ikkje at det skal vere slik, men det er slik.

Ho skulle ønskje ho ikkje var ei slik ei som hadde det slik.

Ho skulle ønskje at ting var annleis.

Ho gret: Er det nokon andre som har det slik som meg?


Kvinna har ein pretensiøs fjørpenn. Ho

noterer betraktningar rundt livet generelt,

tjueåra spesielt:

Uææh, uææh, uææh (angst).

Universitetet, øl.

Kysse, kysse fylleangst.

Uææh, uææh.

Kjærastar meg her og

kjærastar meg der.

Eigentleg har det berre

vore fylla.

Og denne merkelege fascinasjonen for homofili.


Lidinga hennar er total.

Fire svarte penselstrøk på eit papir.

Ikkje noko sludder,

nei, ingenting av det som lagar rom og tvil og

val og fridom, keisemd, menneske.

Her knele ned og hikste tennene

mot golvet, tapetet, dagen.


Ei ung kvinne møtte den

eksistensielle brønnen på sitt mørkaste.

Er ho enno i brønnen?

Det er vanskeleg å seie.

Har ho alltid vore i ein brønn og sett fantasiblomar?

Kanskje.

